
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Б. Ринчений орчуулга

	 

	ХАН, ХАНХҮҮ ХОЁР

	 

	«Эрт цагт Крымд Мосолаймаа Эль Асваб хан байжээ. Түүнд хүү Толаак Алгалла байжээ...» гэж нэг сохор гуйлгачин татар, арбугус модыг түшин сууж, Крымийн нэг эртний домгийг өгүүлэн туурвижээ. Түүнийг тойрон хаан ордны эвдрэн нурсан чулуун дээр алтан хатгамал тов малгай хурц өнгөтэй дээл өмссөн нэгэн бүлэг татар хүмүүс, домгийг сонсон суужээ. Үдэш болж, нар, далайд алгуур шингэн улбар туяа нь эвдэрхий балгасыг тойрон ургасан навч намиаг нэвтлээд хаг ургаж, ороонги өвсөнд ноцогдон баригдсан чулуунд долон татаж, хөгшин чанар модны оройд салхи хуухинан навч шуугих нь хийд хүний нүдэнд үл үзэгдэх усан урсах мэт чимээ гарна.

	Сохор гуйлгачны дуу бүдэг бөгөөд чичирхийлнэ. Нүүр нь чулуу адил, атираанд хөдлөх байдал огт үгүй, тогтсон үгс цээжнээс усан адил урсан гарах бөгөөд сонсогчдын өмнө сэтгэлгийн хүчнээр арвин баялаг, эрт өнгөрсөн үеийн байдал дүрслэгдэн ургана. Сохор гуйлгачин хэлсэн нь:

	“Хан, нас нь зүг болсон боловч ордонд феи1 олон билээ. Цөм өвгөнийг галтай цогтой, тэнхээтэй, тамиртай янаглан амраглахад бахтай гэж хүсдэг билээ. Сайхан гэгч хацар улаан, зөөлөн булбарай арьстайд нь биш тэнхээ тамиртайд чухам амттай сайхан нь бий тул, эм хүн, амраглахад таатай эрийг үс буурал, нүүр атираатай боловч, хүсэн хүсэх ажээ. Хан ордонд, олон газраас ирсэн гурван зуун феи бий билээ. Цөм хаврын цэцэг мэт гуа сайхан бөгөөд жаргалаар аж төрнө. Хан зарлигаар тэр олон феид элдэв амттан шимтээр зоог хийдэг бөгөөд санааны дураар бүжиглэн биелэн наадахад хориогүй билээ. Олон феи цөм хааныг хүсдэг бөгөөд, хан нь ганц Днеприйн элчилгүй буйд хээр талаас олзлон авсан нэг орос хүүхнийг хүсэн амраглаж далай үзэгдэх нэгэн өндөр цамхагт охиныг байн байн дууддаг билээ. Тэр цамхагт амттан идээ, тансаг эд, алтан ба өнгө бүрийн эрдэнийн чулуу, хуур хөгжим хийгээд хол газрын ховор шувууд ба янаглан амраглагчийн энхрийлэл тэргүүтэн эмсийн хүсэх жаргалан бүхнийг бүртгэж, орос, хүүхэнтэй өдөр турш цэнгэлдэн жаргадаг билээ. Тэр завсар, хүү Алгалла, оросын хээр талд хүйлэн хөх чоно мэт довтлон явж, ардаа аюул, эмээл, үнсэн товрог, үхдэл хүүр, цус нөж үлдээн буцах бүр, олз эд, эмс охидыг олж, хан төрийн нэр сүрийг гутаахгүй довтлон явах тул, өвгөн хан, урт цамхагтаа санаа амар жарган суудаг билээ. 

	Нэг цагт, Алгалла, оросыг довтлох аянаас буцаж ирсэнд, хойгийн олон сайд мурз нар хуримлан чуулж, тэр их найр наадамд, аянд олзлон барьсан хүмүүсийн нүдийг бай харваж, хав чадлаа үзэлцэн, хан төрийн түшиг, харьтан дайсныг айлгагч Алгаллагийн баатар эрэмгийг дуурьсган магтаж архи дарс уун хуримлан цэнгэлдсэнд, өвгөн хан, би үхэвч миний төрийн жолоог барих баатар сайн хүү бий ажээ гэж тэсгэлгүй баярлан хуримлан чуулсан олон мурз, бэх сайдуудын дунд цомоо өргөн барьж, хүүгээ энхрийлэн хайрлах туйлын санааг итгэн хэлсэн нь:

	— Алгалла хүү минь ээ, чи байгуулсан сайн хүү биз ээ, Аяа Аллах тэнгэрийн алдрыг магтана уу. Түүний зөн бошготын яруу алдар дэлгэртүгэй! гэсэнд, чуулсан бүхэн сүрлэг өндөр дуугаар зөн бошготын алдрыг дуурьсган хөгжөөв. Хан бас хэлсэн нь, 

	— Аллах их билээ! миний амьд бүхийд, миний идэр хавтайг, миний баатар хүүд сэргээн үзүүлжээ. Би хөгшин нүдээрээ үзвэл, нар, миний нүдэнд далд орж, миний зүрхийг өт хорхой идэвч, би хүүдээ шингэж үлдэж байна.

	Аяа, Аллах тэнгэр их биз ээ, түүний зөн бошигт нь Мухамед буюу тунгалаг саруул оюут чанга гарт сайн хүү над бий ажээ.

	Алгалла хүү минь, хан эцгийн гараас юу авахыг хүснэ чи.

	Чиний санаагаар болтугай!.. гэж өгүүлж бармагц, Толайг Алгалла шөнийн далай мэт хар, уулын бүргэдийн нүд мэт галтай, хурц нүдээ гялсхийн босож хэлсэн нь:

	Хан аав, олзлон олсон орос хүүхнээ надад өгнө үү гэсэнд өвгөн хан, зүрх шимшрэхийг дарах төдий хоромхон зуур чимээгүй болж, хурим тармагц автугай гэж өндөр дуугаар өгүүлсэнд эрэмгий зоригт баатар Алгалла тэсгэлгүй баярлаж бүргэд хар нүдээ гялалзан, өндийн, босож хан эцэгтээ хэлсэн нь:

	— Аяа, хан аав минь, над амлашгүй бэлгийг амлав. Хүү би чиний боол билээ. Миний цусыг нэг цагт нэг дуслаар авъя гэвч автугай. Би эцгийн төлөө хорин зүйлийн үхлээр үхэхээс буцахгүй гэсэнд, 

	— Надад юу ч хэрэггүй гээд олон оны бат бэх алдар, баатар их гавьяагаар чимсэн хөгшин буурал тэргүүнээ доош нь дарав.

	Удалгүй, найр хурим тарсанд, хан эцэг хүү хоёр, ордноос, мөр зэрэгцэн гарч, хатдын харшийн зүг одсонд, зузаан үүл, одон сарыг харанхуй хөшгийн адил халхлан бүрхэвч, шөнө харанхуй, эцэг хүү хоёр харанхуйд удтал явж, Эль Асваб хан хэлсэн нь

	— Би өдөр ирэх бүр насан зүг болж, миний хөгшин зүрхний дэгдэх нь улам доройтон, цээж бие дэх гал тамир бууран буурна. Тэр орос хүүхний халуун амраг янаглал, миний амьд насны жаргал цэнгэл билээ... Аяа, Толайг минь, Чи түүнийг үнэхээр их хүснэ үү? Түүний төлөө миний зуун феиг автугай. Миний бүгд феиг автугай. Ганц түүнийг над үлдээ!.. Гэсэн Толайг Алгалла, гүнээ шүүрс алдан, өчсөнгүй. Хан бас хэлсэн нь:

	Аяа, би одоо хэчнээн амьд явах билээ... Миний нас өдөр тоотой болсон биш үү. Энэ орос, хүүхэн гэгч, миний сүүлийн жаргал биш үү. Тэр хүүхэн, намайг мэддэг бөгөөд надад халуун амраг сэтгэлтэй юм аа. Түүнийг үгүй бол, хөгшин намайг одоо хэн янаглан энхрийлэх бил ээ? Тэр олноос одоо болсон хойно надад сэтгэлтэй болж, халуун янаг санах хүн нэг ч олдохгүй яа. Алгалла минь!.. гэсэнд Алгалла дуу гарсангүй. Өвгөн хан бас хэлсэн нь:

	Чи, түүнийг тэврэн тэр чамайг үнсэн озно гэж мэдсээр би яаж амьд явах бил ээ? Эм хүнд эцэг хүүгийн ялгалгүй яа, Толайг минь! Эмийн өмнө бид бүгд эр буюу хүү минь... Аяа, насан эцэст зовж үхэх минь энэ биз... Халаг, халаг. Хуучин олон шарх минь үгдрэн задарч миний цус урсахыг яалаа. Толайг аа, энэ шөнийг давалгүй би үхэхийг яалаа. Хүү минь гэсэнд хүү, дуу гарсангүй... Хоёул хатдын харшийн үүдэнд тэргүүнийг дарж хэчнээн болтол зогсов. Орчин тойронд хав харанхуй. Дээр тэнгэрт үүл шуугин нүүж, салхи, модыг дугтран шуугина... Алгалла, дууг дарж хэлсэн нь:

	— Аав аа, би түүнд эртний сэтгэлтэй болсон билээ... гэсэнд, өвгөн хан хэлсэн нь:

	— Би түүнийг мэднэ... Бас тэр чамд дургүйг минь мэднэ... гэв. Хүү хэлсэн нь:

	— Түүнийг санахад миний зүрх эвдэрнэ гэв. Өвгөн хан хэлсэн нь:

	— Чи миний хөгшин зүрхэнд, одоо бас юу дүүрэн бий гэнэ? гэж, дахин чимээгүй болоод, Алгалла, шүүрс алдаж хэлсэн нь:

	— Эм хүн, эрд насад гэмтэй, үзэсгэлэн сайхан болбол, бусдын хүслийг хөдөлгөж, эрээ жөтөөч болгон зовооно. Өнгө зүс муу бол, эр нь бусдад атаархан сэтгэл зовно. Муухай ч үгүй сайхан ч үгүй бол эр нь түүнийг сайханд болгож ташааран эндэгдсэнээ мэдвэл, эмээс болж мөн зовлон олно гэж над нэг мэргэн мулла хэлсэн нь үнэн байна гэхэд өвгөн хан хэлсэн нь:

	— Мэргэн цэцэн гэгч. Сэтгэл зүрхний өвдөхийг засагч эм биш шүү гэсэнд, хүү хэлсэн нь:

	— Аав аа, бид хоёр, бие биеэ, хайрлая... гэсэнд, хан нь тэргүүнээ өндийн хүүгээ гуниглан үзсэнд, Толайг хэлсэн нь:

	— Хүүхнийг алъя. 

	Хан, бодлого болж богино дуугаар хэлсэн нь: 

	— Чи биеэ, тэр бид хоёроос илүү хайрлах болов уу гэсэнд, хүү хэлсэн нь:

	— Чи өөрөө бас тийм биш үү? гээд хоёулаа, дахин чимээгүй болсонд хөгшин Хан зовлонд дарагдаж, балчир хүүхэд мэт болоод, гунигтай дуугаар хэлсэн нь:

	— Мөн, би бас тийм билээ.

	Хүү асуусан, нь:

	— За алах нь уу?

	Хан хариу хэлсэн нь:

	— Аяа, би өгч чадахгүй болов. Өгч чадахгүй боловч гэсэнд хүү хэлсэн нь:

	— Би бас хүлцэж чадахгүй болов. Над өгвөл өг, үгүй бол миний зүрхийг сугал гэсэнд, хан дуугарсангүй хүү хэлсэн нь: 

	— Хүүхнийг хадан халил дээрээс далайд хая гэсэнд өвгөн хан, хүүгийн үгийг, хүүгийн дууны цуурай мэт дуурайн дуудаж хадан халил дээрээс далайд хая гээд хоёул харшид орвол тэр хүүхэн нэгэн сайхан хивсний дээр хэвтэн унтсан байв. Хоёул, түүний өмнө зогсож үзэв. Удтал харав. Өвгөн ханы нүднээс нулимс асгарч, мөнгөн сахалд сувдын адил гялалзана.

	Ханхүү нүдээ гялалзуулан хурьцангуй сэтгэлийг дарж ядан шүдээ хавирсанд, хүүхэн сэрж, үүрийн туяа мэт сайхан улаан нүүрт нь хөх цэцэг нүд цэцэглэн нээгдээд Алгалла үзсэнгүй гал улаан уруулыг тосож ханд, 

	— Миний бүргэд намайг үнсэгтүн гэсэнд хан, богино дуугаар хэлсэн нь

	— Бос!.. Биднийг дагаад яв! гэсэнд хүүхэн Алгаллаг үзээд бүргэдийнхээ нүдэн дэх нулимсыг үзмэгц, цэцэн сэргэлэн тул, учрыг хэдий нь мэдээд, 

	— Явъя, явъя. Хэн хэндээ ч өгөхгүй гэж тогтов уу та? Тэр мөн, баатар их зүрхтэн ийм байх ёстой! Явъя, явъя! гэж гурвуулаа үг дуугүй гарч, далайн зүг нарийн цуваа замаар ороход, салхи хүнгэнэн шуугина. Явтал хүүхний бие эмзэг булбарай тул удалгүй цуцан эцээд, нэрэлхэж түүнийг хэлсэнгүй гээгдэн явахад, ханхүү үзээд

	— Айж байна уу? гэсэнд нүдээ гялсхийн үзэж, цус болсон хөлийг заасанд Алгалла гарыг сунгатал өвгөн бүргэдийнхээ хүзүүг тэврэв. Хан хүүхнийг өд мэт өргөн тэвэрсэнд хүүхэн гар дээр нь сууж ханы нүдэнд модны найлзуурыг өвгөн ханы нүүрээс гараар зайлуулан явсаар холхонд далайн хүрхрэх чимээ сонстсонд нарийн цуваа замаар эцгийн ард явсан Толайг хэлсэн нь.

	— Аав, над зай тавь! Би өмнө чинь гаръя. Хойноос явахад араас хутгалах санаа төрнө гэсэнд, хан хэлсэн нь:

	— Өмнө гарвал гар! Чиний тэр санааг өршөөн хэлтрүүлэх хариулах нь Аллахын таалалд бий биз ээ. Эцэг чинь, Би янаглан амраглах сэтгэлийг мэдэх тул, чамд муу санахгүй гэж явсаар, эрэг үзэгдэхгүй харанхуй хар далайн захад хүрсэнд, хадан халилын ёроолыг далайн долгио цалгин дуурьсгаж дор нь харанхуй аймшигтай, хүйтэн жихүүн байв.

	Өвгөн хан, 

	— За бид хагацах нь гээд хүүхнийг үнссэнд, Алгалла мэхийн ёсолж хэлсэн нь:

	— За бид хагацлаа даа гэв. Хүүхэн, дорогш далайн долгио цалгин дуурьсах зүг нэг удаа хармагц гэдрэг зайлж элгээ тэврэн, 

	— Намайг орхигтун гэсэнд, Алгалла, гараа сунгаж, гашуудах дуу тавьсанд өвгөн хан, хүүхнийг өргөж, элгэндээ тэврэн үнсээд тэргүүн дээрээ өргөж, хадан халил дээрээс доошоо орхисонд, долгио цалгин дуурьсгаж их чимээ гарах тул эцэг хүү хоёр, хүүхний усанд унасан дуу чимээг сонссонгүй. Өвгөн хан, чулуун дээр өнгийн хэвтэж долгио цалгих анир сонстон үүл далай хоёрын залгалдан хутгалдсан зүг дуугүй ширтэн үзэхэд, салхин, хүй хүй салхилан, ханы буурал сахлыг хийсгэнэ. Толайг, нүүрийг гараар бүрхэн халхалж, эцгийн дээр үл хөдлөгч чулуу мэт дуугүй зогсоно. Дээр тэнгэрийн агаарт нүүх үүлс, далайн дээр, өндөр хадан халилд хэвтэгч ханы дотортой адил харлан, салхинд туугдан, цувалдан нүүнэ. Хэчнээн болсон хойно Толайг дуудсан нь, 

	— Аав аа, явъя гэм гэсэнд, өвгөн хан, ямархан нэгэн юм чагнан сонсох мэт хүлээ гэж шивнэнэ. Дор халилын ёроолд долгио цалгин, салхи, модонд шуугин хадан халилыг дайран салхилна. Бас хэчнээн болоод аав явъя гэсэнд, бас хүлээ гэм гэв. Толайг Алгалла эцгийг хэчнээн удаа “Аав аа явъя” гэж дахин дахин дуудавч, өвгөн хан амьд явах насныхаа жаргалыг алдсан газраас салан түвдэхгүй байсаар, хамаг юманд адаг төгсгөл бий тул хэчнээн болоод ихэмсэг сүрлэг, жавхлантай баатар босож хөмсгийг атируулан битүү хөндий дуугаар явъя гэж хэлээд, хоёул явтал өвгөн хан, удалгүй зогсож хүүгээс асуусан нь:

	— Би хаашаа юунд явж байгаа билээ, Толайг аа? Миний бие, ганц түүний байхад амьд явж билээ. Одоо би амьд явж яах билээ. Би насан зүг боллоо. Над одоо хэн хайртай, сэтгэлтэй болох ажээ. Энэ ертөнцөд хайрлан энхрийлэх халуун сэтгэлтэн үгүй бол, амьд явах нь мунхаг биш үү гэсэнд, 

	— Аав, чамд алдар их нэр, эрдэнэ их сан бий шүү дээ гэсэнд хан хэлсэн нь:

	— Чи намайг дахин нэг үнсүүлэн чадвал, тэд бүгдийг шан болгон аваарай. Алдар их нэр, эрдэнэ их сан гэгч цөм хүйтэн шүү. Ганц эмсийн амраглан хайрлах сэтгэл халуун шүү. Хүнд тэргүй бол, үгээгүй хоосны туйл нь тэр шүү. Тийм хүн, амьгүй бөгөөд амьд явсан нь зовлон шүү. Бид салан хагацлаа хүү минь. Чиний амьд явах насанд Аллахын адистид, өдөр шөнөгүй, чиний оройн дээр орштугай гээд өвгөн хан, нүүрийг далайн зүг хандсанд, Толайг, 

	— Аав, аав! гэж дуудаад хэлэх үг олж ядлаа. Үхэхийг нэгэнт шулуудан хүссэн хүнд, сэтгэлийг амьд явах тийш болгох ямар үг олж хэлэх билээ.

	Хан, 

	— Намайг тавь... гэсэнд, 

	— Аллах... гэтэл, 

	— Аллах мэднэ... гээд, өвгөн хан халилын зүг яаран алхан очиж, дорогш харайн унасанд, хүү зогсоон тогтоож чадсангүй.

	Ханы унасан тэр дуу чимээ урьд адил огт сонстсонгүй. Ганц долгио цалгин дэлдэж, салхи хуухинан шуугина. Толайг Алгалла, удтал доошоо ширтэн харж хэлсэн нь:

	— Надад бас ийм хадан зүрх хайрлагтун! Аллах гээд, шөнийн харанхуйд яван одов.

	... Мосолайм эль Асваб хан хальж, Крымд Толайг Алгалла хан, хан ширээнээ суусан ёсон ийм билээ».

	1896

	 

	

	 

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

